
Í þeim efnahagsþrengingum sem nú ganga yfir er staða margra heimila erfið og óvissa mikil. Hjá mörgum hafa tekjur dregist hratt saman á skömmum tíma vegna atvinnumissis eða launalækkana á sama tíma og greiðslur af lánum og almennt verðlag hafa hækkað mikið. Þessi þrönga staða skapar eðlilega mikinn óróa og margir búa við miklar fjárhagsáhyggjur. 
Í þessu upplýsingariti eru tekin saman úrræði sem heimilin geta nýtt sér til að fá yfirsýn yfir fjárhagsstöðu sína og fjallað um leiðir sem færar eru ef  greiðsluerfiðleikar blasa við. Rétt er að benda á að hér er ekki um tæmandi upplýsingar að ræða og víða í ritinu er vísað áfram á nánari upplýsingar hjá öðrum aðilum. 
Hver er fjárhagsstaða mín?
Hafir þú fjárhagsáhyggjur eða sérð fram á að lenda í greiðsluerfiðleikum er mikilvægt að fá nú þegar góða yfirsýn yfir fjárhagsstöðuna og gera sér grein fyrir því hversu umfangsmikill vandinn er. Með því að kortleggja og skipuleggja fjármálin tökum við stórt skref í átt að lausn á hugsanlegum vanda. Í sumum tilvikum getur t.d verið nægilegt að breyta neyslumynstri og draga úr útgjöldum tímabundið en í öðrum tilvikum getur reynst nauðsynlegt að endurskipuleggja fjármál heimilisins í heild sinni. Að takast á við vandann strax eykur líkurnar á að hægt sé að leysa hann með viðunandi hætti og kemur í veg fyrir háan kostnað vegna vanskila og innheimtuaðgerða. Þar að auki sparar það langvarandi kvíða og fjárhagsáhyggjur að vita að lausn er í sjónmáli. Góð yfirsýn yfir útgjöld heimilisins er líka alltaf gott tæki til þess að sjá hvernig við notum peningana okkar og hvar við getum sparað og hagrætt.
Til þess að kortleggja fjárhagsstöðu heimilisins er nauðsynlegt að gera sér grein fyrir því hver raunveruleg útgjöld eru og hvaða tekjur heimilið hefur til að standa undir þeim. Til að auðvelda sér þetta er t.d. hægt að nýta sér heimilisbókhald sem nálgast má á heimasíðu Ráðgjafastofu um fjármál heimilana. Á heimasíðum flestra bankanna má einnig finna endurgjaldslaus forrit sem auðvelda skipulag á fjármálum heimilisins og gefa góða yfirsýn yfir útgjöldin. Félagsmenn í Neytendasamtökunum hafa einnig aðgang að heimisbókhaldi á heimasíðu samtakanna www.ns.is.  
Góð leið til þess að átta sig á útgjöldum sínum á ýmsum liðum eins og mat og öðrum neysluútgjöldum er að halda saman öllum kassakvittunum úr verslunum yfir mánuðinn og taka þær svo saman í lok mánaðar. Þetta á ekki síst við um þessar mundir þegar verðlag breytist ört og hætta er á að verðskyn neytenda ruglist.  
Of þung greiðslubyrði  – Hvað er til ráða?
Mörg heimili hafa þunga greiðslubyrði af húsnæðislánum í hverjum mánuði og margir greiða líka af ýmsum öðrum lánum eins og bílalánum, námslánum, yfirdráttarlánum, o.fl. Lendi fólk í greiðsluerfiðleikum og sjái fram á að geta ekki staðið skil á afborgunum er mikilvægt að semja svo fjótt sem verða má við kröfuhafann. Dráttarvextir, vanskila- og innheimtukostnaður safnast fljótt upp og eykur enn á vandann. 
Samningar við lánveitendur koma í veg fyrir að tímabundnir erfiðleikar t.d. vegna atvinnuleysis, tekjuskerðingar eða mikilla hækkana á afborgunum vindi enn upp á sig og veita einnig svigrúm til þess að endurskipuleggja fjárhaginn til lengri tíma, t.d. með sölu eigna.
Aðstoð í greiðsluerfiðleikum

Sé heimilið nú þegar komið í greiðsluvanda eða sjáir þú fram á að svo muni verða á komandi mánuðum er mikilvægt að leita þegar leiða út úr þeim vanda. Teljir þú þig þurfa ráðgjöf og aðstoð varðandi fjármál heimilisins bjóða bankar og sparisjóðir viðskiptavinum sínum viðtöl við ráðgjafa sem fer yfir fjármálin og leitar leiða til úrlausnar. Ráðgjafastofa um fjármál heimilanna veitir endurgjaldslausa aðstoð til einstaklinga og fjölskyldna sem eiga í fjárhagsvanda. Nánari upplýsingar um þjónustu Ráðgjafastofunnar er að finna á www.rad.is.
Hvað er hægt að gera fyrir mig?

Hvert heimili er einstakt. Hvaða úrræði henta þegar heimilið lendir í greiðsluvanda ræðst af samspili tekna, eigna og skulda hjá hverri og einni fjölskyldu. Ljóst er að verulega reynir á fjárhag allra heimila um þessar mundir og ráðstöfunartekjur okkar og lífskjör munu versna um sinn. Hjá flestum er þó um tímabundinn vanda að ræða sem viðráðanlegt er að vinna sig út úr með þeim úrræðum sem fyrir hendi eru. Hér er leitast við að gefa stutt yfirlit yfir þau úrræði sem í boði eru, en bent er á að nánari upplýsingar er að finna t.d. hjá Ráðgjafastofu um fjármál heimilanna, hjá Íbúðalánasjóði, á upplýsingasíðunni www.island.is og á heimasíðum bankanna. Sé vandinn alvarlegur og ekki útlit fyrir að heimilið muni ráða fram úr honum í nákominni framtíð, eru ný lög um greiðsluaðlögun mikilvægt langtímaúrræði. Sjá nánari umfjöllun um greiðsluaðlögun á bls. 8.   

Fasteignaskuldir

Flest þau úrræði sem kynnt hafa verið til þess að aðstoða heimili í greiðsluvanda snúa að fasteignalánum, enda eru skuldbindingar vegna þeirra jafnan þær sem vega þyngst í fjárhag hverrar fjölskyldu.  
Greiðslujöfnun verðtryggðra fasteignalána

– Almennt úrræði fyrir alla óháð fjárhagsstöðu
Hvaða áhrif hefur úrræðið á greiðslubyrðina: Léttir tímabundið mánaðarlega greiðslubyrði af láninu. 

Í hverju felst úrræðið: Greiðslujöfnun felur það í sér að hluta af mánaðarlegri greiðslu af láninu er frestað tímabundið og þeirri frestun safnað saman á sérstakan jöfnunarreikning. Verðlag hefur á undanförnu ári hækkað talsvert umfram almennar launahækkanir sem veldur því að hlutfallsleg greiðslubyrði af verðtryggðum húsnæðislánum hefur aukist mikið. Talað er um þetta sem misgengi verðlags og launa. Reiknuð er sérstök greiðslujöfnunarvísitalan sem tekur mið af breytingum á verðlagi að teknu tilliti til launaþróunar og atvinnustigs. Þegar fram í sækir og laun hækka að nýju umfram verðlag þá hefst endurgreiðsla af jöfnunarreikningi lánsins. Þetta úrræði felur ekki í sér neina eftirgjöf skulda heldur er hugsað sem tímabundin aðgerð til þess að létta á greiðslubyrði heimilanna á meðan aðstæður eru erfiðar í efnahagslífinu.

Hver eru áhrifin til lengri tíma: Til lengri tíma litið hefur greiðslujöfnun í för með sér aukinn kostnað fyrir lántakendur vegna vaxta og verðbóta sem greitt er af þeirri upphæð sem frestað er og getur lengt lánstímann. 

Fyrir hverja er úrræðið: Greiðslujöfnun stendur öllum lántakendum með verðtryggð húsnæðislán til boða en sækja þarf sérstaklega um hana hjá viðkomandi lánastofnun. Greiðslujöfnunin felur í sér skilmálabreytingu lánsins sem þarf að undirrrita og þinglýsa en skv. lögunum skal breytingin vera lántakenda að kostnaðarlausu, þ.e. ekki innheimt nein breytingar- eða þinglýsingargjöld.

Greiðslujöfnun fasteignalána í erlendri mynt

– Almennt úrræði fyrir alla óháð fjárhagsstöðu

Hvaða áhrif hefur úrræðið á greiðslubyrðina: Léttir mánaðarlega greiðslubyrði af láninu. 

Í hverju felst úrræðið: Greiðslujöfnun gengistryggðra lána felur í sér að greiðslur eru miðaðar við afborgun í maí 2008 sem er uppreiknuð með s.k. greiðslujöfnunarvísitölu (sjá nánar umfjöllun um greiðslujöfnun verðtryggðra lána) í stað þess að miðað sé við þróun á gengi þess erlenda gjaldmiðils sem lánið er tekið í. Sá mismunur sem greitt er af greiðslujöfnuðu láni og óbreyttri greiðslu af láninu leggst við höfðustól skuldarinnar. Þetta úrræði felur ekki í sér neina eftirgjöf skulda heldur er hugsað til þess að gera skuldara kleift að standa við skuldbindingar sínar með því að létta á mánaðarlegri greiðslubyrði og lengja lánstímann.

Hver eru áhrifin til lengri tíma: Þau fara eftir þróun gengis og vaxta í þeirri erlendu mynt sem lánið er tekið. Ef höfuðstóll er ekki uppgreiddur í lok lánstímans bætast gjalddagar á upprunalegt lán þannig að lánstíminn lengist. 
Fyrir hverja er úrræðið: Greiðslujöfnun fasteignalána í erlendri mynt stendur öllum lántakendum með slík lán til boða en sækja þarf sérstaklega um hana hjá viðkomandi lánastofnun. Greiðslujöfnunin felur í sér skilmálabreytingu lánsins sem þarf að undirrrita og þinglýsa en skv. lögunum skal breytingin vera lántkenda að kostnaðarlausu, þ.e. ekki innheimt nein breytingar- eða þinglýsingargjöld.

Frestun á greiðslum af fasteignalánum
Hvaða áhrif hefur úrræðið á greiðslubyrðina: Léttir mánaðarlega greiðslubyrði eða frestar greiðslum að fullu tímabundið. 

Í hverju felst úrræðið: Getur falið í sér frestun á afborgun, að fullu eða að hluta og frestun á greiðslu vaxta og verðbóta í allt að þrjú ár. Úrræðið getur þannig falið í sér að ekkert sé greitt af láninu á meðan frestun varir. Sú upphæð sem frestað er að greiða leggst við höfuðstól lánsins. 
Hver eru áhrifin til lengri tíma: Frestun eykur kostnað af vöxtum og verðbótum til lengri tíma litið og þyngir greiðslubyrði þegar aftur er farið að greiða af láninu ef lánstíminn er ekki lengdur á móti. 

Fyrir hverja er úrræðið: Sækja þarf sérstaklega um frestun á greiðslum til viðkomandi lánastofnunnar og sýna m.a. fram á að greiðslubyrði sé umfram greiðslugetu og að greiðsluerfiðleikar stafi af óvæntum tímabundnum erfiðleikum.
Lenging lánstíma 
Hvaða áhrif hefur úrræðið á greiðslubyrðina: Léttir mánaðarlega greiðslubyrði.

Í hverju felst úrræðið: Með því að lengja lánstímann dreifist greiðsla af eftirstöðvum skuldarinnar á lengra tímabil og mánaðarleg greiðsla af láninu lækkar. 

Hver eru áhrifin til lengri tíma: Lenging lánstímans eykur kostnað vegna vaxta og verðbóta á þeim tíma sem bætt er við lánstímann. 

Fyrir hverja er úrræðið: Sækja þarf sérstaklega um lengingu á lánstíma til viðkomandi lánastofnunnar og sýna m.a. fram á að greiðslubyrði sé umfram greiðslugetu og að greiðsluerfiðleikar stafi af óvæntum tímabundnum erfiðleikum. 

Frestun á greiðslum af fasteignalánum vegna sölutregðu

Hvaða áhrif hefur úrræðið á greiðslubyrðina: Léttir mánaðarlega greiðslubyrði eða frestar greiðslum að fullu tímabundið. 

Í hverju felst úrræðið: Úrræðið er hugsað til þess að koma til móts við lántakendur sem hafa keypt fasteign en ekki getað selt fyrri eign vegna aðstæðna á fasteignamarkaði. Hægt er að óska eftir frestun á greiðslum af annarri eða báðum fasteignunum.  Sú upphæð sem frestað er að greiða leggst við höfuðstól lánsins. 

Hver eru áhrifin til lengri tíma: Frestun eykur kostnað af vöxtum og verðbótum til lengri tíma litið og þyngir greiðslubyrði þegar aftur er farið að greiða af láninu ef lánstíminn er ekki lengdur á móti. 

Fyrir hverja er úrræðið: Þá sem keypt hafa fasteign á tímabilinu frá 1. júlí 2006 til 1. janúar 2009 og hafa ekki geta selt fyrri fasteign sína. Veðsetning fasteignarinnar má ekki verða meiri en 100% af markaðsverði eignarinnar við lok frestunartímans. 
Fasteignaveðlán- Samningur um uppgjör vanskila með greiðsludreifingu í 18 mánuði
Hvaða áhrif hefur úrræðið á greiðslubyrðina: Úrræðið leiðir til þess að innheimtuaðgerðir vegna vanskila stöðvast og samið er um greiðslubyrði vegna vanskila að hámarki í 18 mánuði auk mánaðarlegra afborgana.

Í hverju felst úrræðið: Úrræðið er ætlað þeim sem komnir eru í vanskil með afborganir af fasteignaveðlánum. Miðað er við að vanskilin séu ekki meiri en svo að þau megi leysa með dreifingu greiðslna þeirra að hámarki í 18 mánuði. 

Hver eru áhrifin til lengri tíma: Skuldari hefur greitt upp vanskil sín á 18 mánuðum og áfallandi greiðslur á samningstímanum og heldur svo áfram að greiða venjubundnar mánaðarlegar afborganir.
Fyrir hverja er úrræðið: Þá sem komnir eru í vanskil með afborganir af fasteignaveðlánum. 
Fasteignaveðlán-Vanskilum skuldbreytt í nýtt lán

Hvaða áhrif hefur úrræðið á greiðslubyrðina: Afborganir, vextir og verðbætur af skuldbreytingarláninu eru greidd mánaðarlega.

Í hverju felst úrræðið: Lántaki sem kominn er í vanskil vegna tímabundinna greiðsluerfiðleika og er með eitt eða fleiri lán með veði í fasteign getur óskað eftir því að vanskilunum sé breytt í nýtt lán.
Hver eru áhrifin til lengri tíma: Felur í sér að lántakandi sem kominn var í vanskil kemur sér undan þeim með því að breyta vanskilunum í nýtt lán. 
Fyrir hverja er úrræðið: Úrræðið er ætlað þeim sem eiga í greiðsluerfiðleikum vegna fasteignaveðlána og uppfylla nánar tilgreind skilyrði, m.a. að skuldbreyting geti leyst úr vanda skuldarans, greiðsluerfiðleikar stafi af óvæntum tímabundnum erfiðleikum og greiðslubyrði lántaka sé umfram greiðslugetu.
Stimpilgjöld felld niður
Samkvæmt lögum um stimpilgjald nr. 36/1978 skal ekki innheimta af einstaklingum stimpilgjald af skulda- og skilmálabreytingaskjölum né heldur nýjum skuldabréfum til greiðslu vanskila hjá sama aðila enda séu skjölin gefin út á tímabilinu 7. október 2008 til og með 31. desember 2009. Jafnframt er með öllu fellt niður stimpilgjald vegna kröfuhafaskipta á fasteignaveðskuldabréfum sem til koma ef Íbúðalánasjóður nýtir þá heimild sem honum er veitt til að kaupa skuldabréf fjármálafyrirtæja sem tryggð eru með veði í íbúðarhúsnæði.
Bílalán
Bílalán í erlendri mynt hafa hækkað mikið samfara gengisfalli krónunnar og greiðslubyrði þeirra sömuleiðis aukist mikið. Flest fjármögnunarfyrirtæki bjóða upp á tímabundna frestun á afborgunum erlendra lána í tvo til fjóra mánuði. 

Eigi fólk í erfiðleikum með að standa skil á greiðslum af bílalánum sínum er rétt að kanna þegar hvaða úrræði lánveitandinn getur gripið til svo ekki komi til vanskila með tilheyrandi kostnaði. Lánveitendur bílalána hafa ekki sett sér almennar reglur varðandi úrræð fyrir lántakendur með bílalán í íslenskum krónum sem lenda í greiðsluerfiðleikum eða langtímaúrræði fyrir lánveitendur með erlend lán en benda á að hvert tilvik sé skoðað fyrir sig og reynt að finna úrræði til að koma til móts við hvern og einn. 

Námslán
Stjórn Lánasjóðs íslenskra námsmanna er heimilt að veita undanþágu frá árlegri endurgreiðslu námslána ef breytingar verða á högum lánþega, t.d. vegna atvinnuleysis, náms, veikinda eða annarra sambærilegra aðstæðna sem valda verulegum og ófyrirséðum fjárhagsörðugleikum hjá lánþega eða fjölskyldu hans. Skilyrði er, að þær aðstæður sem tilgreindar eru, hafi varað samfellt í fjóra síðustu mánuði fyrir gjalddaga. Nánari upplýsingar má fá á heimasíðu Lánasjóðsins www.lin.is þar sem einnig má sækja um undanþágu rafrænt.
Yfirdráttarlán og önnur skammtímalán 
Vextir af yfirdráttarlánum eru háir og greiðast venjulega mánaðarlega með skuldfærslu af tékkareikningi en engrar afborgunar er krafist af höfuðstól skuldarinnar á meðan yfirdráttarheimildin er í gildi. Yfirdráttarlán eru dýr skammtímalán sem heimili í greiðsluerfiðleikum ættu að reyna að forðast að nýta sér. Greiðslubyrði af öðrum skammtímalánum eins og t.d. raðgreiðslusamningum, skuldabréfum eða öðrum neyslulánum getur einnig verið þung. Ef greiðsluerfiðleikar blasa við er full ástæða til þess að kanna það hjá lánveitanda hvaða leiðir eru færar, t.d.  hvort breyta megi yfirdráttarláni í skuldabréfalán með lægri vöxtum eða lengja megi lánstíma til þess að létta greiðslubyrði. 
Innlausn séreignarsparnaðar
Til þess að koma til móts við heimili í fjárhagsvanda er nú heimilt tímabundið til 1.október 2010 að greiða út  séreignarlífeyrissparnaði, sem annars er bundinn til 60 ára aldurs. Eigendur séreignarsparnaðar geta óskað eftir að fá greidda út allt að 1 milljón króna af sparnaði sínum og greiðist hann þá út með jöfnum mánaðarlegum greiðslum á níu mánaða tímabili.  Ef um lægri upphæð en 1 milljón króna er að ræða styttist útgreiðslutíminn hlutfallslega. Mánaðarleg útgreiðsla, að frádreginni staðgreiðslu skatta er því um 70.000 krónur. Heimild til útgreiðslu séreignarsparnaðar er bundinn við hvern einstakling þannig að hjón sem bæði eiga sparnað geta bæði óskað eftir útgreiðslu og aukið þannig ráðstöfunartekjur heimilisins um 140.000 krónur á mánuði tímabundið eða lengt útgreiðslutímabilið. Sækja þarf um útgreiðslu á séreignarsparnaði til viðkomandi vörsluaðila þ.e. lífeyrissjóðs, banka eða sparisjóðs og þeir sem eiga ónýttan persónuafslátt geta nýtt sér hann á móti staðgreiðslu skatta. Heimild til útgreiðslu séreignarsparnaðar er ekki háð fjárhagsstöðu eða öðrum skilyrðum en rétt er þó að hafa í huga að útgreiðsla á sparnaðinum nú getur lækkað útgreiddan lífeyri umtalsvert þegar fram í sækir. Þá er einnig rétt að benda á að þeir sem eru í verulegum fjárhagsvanda ættu að fara vel yfir það hvort útgreiðsla séreignarsparnaðar muni auka líkur á því að heimilið geti staðið undir skuldbindingum sínum. Ef svo er ekki, er mikilvægt að hafa í huga að lífeyrissparnaður er ekki aðfararhæfur við gjaldþrotaskipti.
Greiðsluaðlögun

Greiðsluaðlögun er úrræði fyrir heimili í verulegum fjárhagsvanda sem ekki munu geta staðið í skilum með skuldbindingar sínar í fyrirséðri framtíð og er ætlað til þess að koma í veg fyrir að einstaklingar verði gjaldþrota. Greiðsluaðlögun er leið fyrir þau heimili þar sem önnur úrræði (þ.m.t. þau sem talin eru upp hér að framan) duga ekki til að leysa vandann. Grunnhugsun greiðsluaðlögunar er sú að greiðslubyrði heimilisins er löguð að greiðslugetu og getur í því m.a. falist lækkun eða eftirgjöf skulda. Fólki er þannig gert kleift að lifa mannsæmandi lífi á meðan unnið er á vandanum. 

Ferill greiðsluaðlögunar fer eftir því hvers konar skuldir um ræðir.

· Greiðsluaðlögun samningskrafna tekur t.d. til yfirdráttalána með sjálfskuldarábyrgð, skuldabréfa, víxla o.fl. Greiðsluaðlögun samningskrafna á því ekki við um þær skuldir sem tryggðar eru með veði eins og t.d. fasteignaskuldir. Greiðsluaðlögunin felur í sér að lántakandi, með aðstoð umsjónarmanns sem héraðsdómur skipar, leitar samninga við kröfuhafa sína um að laga skuldir að greiðslugetu og náist ekki samningar getur héraðsdómur úrskurðað að hann komist á. Greiðsluaðlögun getur falist í algjörri eftirgjöf skulda, hlutfallslegri lækkun þeirra, gjaldfrestun, greiðslu með hlutdeild í svokallaðri afborgunarfjárhæð í einu lagi eða með ákveðnu millibili eða breytt form á greiðslu eða þannig að öllum úrræðunum er beitt saman. Ráðgjafastofa um fjármál heimilanna hefur umsjón með og veitir ráðgjöf vegna greiðsluaðlögunar samningskrafna. Nánari upplýsingar má finna á heimsíðu Ráðgjafastofunnar, www.rad.is þar sem einnig má finna umsóknargögn. 
· Tímabundin greiðsluaðlögun fasteignaveðlána sem tekur til skulda vegna íbúðarhúsnæðis, þ.e. lögveðskrafna sem fallnar eru í gjalddaga áður en beiðni er lögð fram, samningsveðkrafna þar sem greiðsluskuldbinding hvílir á eiganda fasteignarinnar og krafna sem tryggðar eru á grundvelli fjárnáms í fasteigninni. Greiðsluaðlögun getur aðeins varðað fasteign þar sem einstaklingur heldur heimili og hefur skráð lögheimili.   Gert er að skilyrði að umsækjandi hafi leitað annarra tiltækra greiðsluerfiðleikaúrræða og geti sýnt fram á að þau úrræð hafi reynst ófullnægjandi. Greiðsluaðlögun fasteignalána getur varað í allt að 5 ár og felur í sér samning um að skuldari greiði aðeins af skuldum sínum þá upphæð sem hann er fær um, en það sem eftir stendur er frestað á meðan á greiðsluaðlögun stendur. Fastar mánaðargreiðslur eru þó aldrei lægri en sem svarar til hæfilegrar húsaleigu á almennum markaði fyrir þá fasteign sem um ræðir. Að þeim tíma liðnum getur skuldari óskað eftir því að veðlán sem eru umfram markaðsverð eignarinnar að viðbættum 10%, verði felld niður. Sótt er um greiðsluaðlögun fasteignalána með skriflegri beiðni til héraðsdómstóla í því umdæmi þar sem viðkomandi á lögheimili. Ráðgjafastofa um fjármál heimilanna veitir upplýsingar og ráðgjöf vegna greiðsluaðlögunar.

